
A foto do seminario que nunca se fixo. Dúas 

imaxes e unha fake 

 

María Jesús Fortes Alén  

 

A fotografía máis emblemática dos membros do Seminario de Estudos Galegos 

diante da casa do astrónomo Ramón Aller estivo moito tempo rodeada de 

polémica. A imaxe máis recoñecida do grupo tomouse en 1934, na xeira de maior 

éxito e máis concorrida da institución polas terras de Deza. Descoñécese quen foi 

o autor da impresión, pero non sería disparatado pensar nalgún dos irmáns 

Barreiro, que ese ano acompañaron os seminaristas para filmar un documental 

sobre os traballos que realizaban na comarca, ou o mesmo Ramón Aller, cuxa 

afección pola fotografía quedou recollida en retratos onde aparece cos aparellos 

necesarios para executar tan moderna disciplina. Ademais, Aller non se atopa no 

grupo xunto aos seus compañeiros. 

Membros do Seminario de Estudos Galegos diante da casa de Ramón María Aller (Lalín, 1934). 

Na imaxe aparecen de pé, en primeira fila, Otero Pedrayo, Iglesias Vilarelle, Parga 

Pondal, Ferreiro Panadeiro, Brañas Cancelo, Osorio Tafall, Fernández Cochón, 

Vicente Risco, Sebastián González, Antón Taboada, Pedret e Xesús Carro. Por 

detrás, tamén de esquerda a dereita, Antonio Fraguas, Xaime Vidal Rey, Enrique 

Longa Vázquez, Ricardo García Suárez (“Xohán Ledo”), Xaime Isla Couto, Manuel 

Ferreirós Espinosa, Cuevillas, Vicente Fernández Hermida e Ánxelo Ramos 

Colemán. 

Por outra banda, fíxose tamén moita difusión da mesma fotografía cunha 

singularidade; aparecen ao lado do alcalde de Lalín, Ferreiro Panadeiro, outro 

seminarista ata agora sen identificar e detrás del, de perfil, Filgueira Valverde.  

A imaxe anterior modificada coa inclusión de Filgueira Valverde e outro seminarista. 

Na seguinte imaxe destacámolos en cor, para que se aprecie mellor o enxerto:  

Nesta versión da imaxe destácase o enxerto.  

Este feito deu pé a todo tipo de especulacións e incluso se chegou a apuntar a 

Filgueira como autor da manipulación por ego persoal e afán de protagonismo, 

para facer valer, desta maneira, a súa “imprescindible” presenza nas xeiras da 

institución. Non obstante, está perfectamente documentado que Filgueira 

participou na excursión a Lalín de 1934, polo que poden desbotarse os chismes 

anteriores. 

Hai relativamente pouco tempo, o Museo de Pontevedra tivo a oportunidade de 

adquirir a fotografía orixinal da citada montaxe, posiblemente procedente da 

mesma casa e arquivo de Filgueira. Nela apréciase ao tacto o preciso recorte para 

integrar os dous novos personaxes no grupo, efecto que pasa case desapercibido 

nas reproducións posteriores da imaxe manipulada. Chama a atención o bo 

encaixe do enxerto polo tamaño e pola cor das figuras engadidas, se se ten en 

conta que Filgueira ou quen fose o autor da manipulación non contaba daquela 

cos medios tecnolóxicos dos que dispoñemos hoxe en día para modificar as 

imaxes. De onde se recortou, pois, o anaco cos dous “intrusos”? 

A resposta atópase nun artigo de Gerardo Álvarez-Gallego na revista ilustrada 

Estampa de Madrid do 12 de outubro de 1935 titulado “Estudiantes de Galicia. De 

las tunas de ayer a los seminarios de hoy”. Só coñecemos esta publicación por un 

recorte de prensa conservado no cartafol documental reunido con motivo da 

celebración en Pontevedra do 1.º Curso de Extensión Escolar no verán dese 

mesmo ano.  

 

 

 

 

 

 

 

 

 

 

 

 

 

 

 

 

Recorte da revista Estampa. Madrid, 12 de outubro de 1935. 

Unha das estampas que ilustran o devandito artigo foi impresionada o mesmo día 

que a fotografía oficial de todos coñecida, onde aparecen algúns membros 

cambiados lixeiramente de posición pero coas mesmas vestimentas. Cara a un 

lado, prolongando o encadre lonxitudinal, están Filgueira Valverde e o seu 

compañeiro descoñecido. Dunha matriz desta foto recortáronse as dúas figuras 

da polémica para introducilas nun formato máis recollido, e incluso se recorta un 

anaco do brazo de Otero Pedrayo. O que aínda non sabemos é se se conserva 

algún orixinal desta segunda imaxe e onde se atopa. 

 

Fotografía na revista Estampa. No extremo esquerdo aparecen as figuras de Filgueira Valverde e outro 

seminarista que se recortaron para engadir na outra fotografía da mesma xornada.  

 


